
ЗАХИДАЛ 130

	 

	ДАРВИН БА ШИНЖЛЭХ УХААНЫ ЯЛАЛТ

	 

	1933 оны хоёрдугаар сарын 3

	 

	Яруу найрагчдаас эрдэмтэд рүү шилжье. Яруу найрагчдыг ашиг тусаар төдий л бага хүмүүс гэж үзсээр буй бөгөөд харин эрдэмтдийг бол орчин үеийн ид шидтэн хэмээн үзэж, тэд ихэд нэр хүнд нөлөөтэй болж байгаад айх юм. Арван есдүгээр зуунаас өмнө бол байдал огт өөр байв. Түрүүч түрүүчийн үед Европт эрдмийн мөр хөөхөд осолтой бөгөөд галд шатаагдан өнгөрөх явдал ч гардаг байжээ. Шашны сүм хийц Ромд Жордано Бруног галд шатаан алсныг би чамд бичсэн билээ. Түүнээс хэдэн жилийн дараа арван долоодугаар  зууны үед Дэлхий Нарыг тойрдог хэмээн баталж Галилей бараг тэгж амь алдахдаа шахжээ. Тэр бээр албан ёсоор буруугаа хүлээж, батлан хэлж байснаасаа татгалзсан учраас буруу номтонд тооцогдож галд шатаалгахаас зайлсхийжээ. Европт шашны сүм хийд шинэ үзэл санааг дарж байхын тулд шинжлэх ухаантай ямагт тийнхүү мөргөлдөж байжээ. Сүм хийдэд төвлөрсөн шашин Европ хийгээд ер хаана ч байлаа гэсэн үхширмэл номлолоо яг баримтлан уг номлолыг сүслэгсэд ямар ч эргэлзэж, асууж лавлах зүйлгүйгээр хүлээн зөвшөөрсөн байх ёстой байжээ. Гэтэл шинжлэх ухаан бол үзэгдэл юмст үүнээс огт өөрөөр ханддаг байна. Шинжлэх ухаан сүсэг бишрэлийг хүлээн зөвшөөрдөггүй ба үхширмэл үзэл огтхон ч баримталдаггүй байна. Шинжлэх ухаан чөлөөтэй сэтгэхийг хөхүүлэн дэмжиж олон дахин давтан туршилт хийх замаар үнэнийг мэдэхийг хичээн байдаг юм. Шинжлэх ухааны үзэл шашны үзлээс эрс ялгаатай учраас шинжлэх ухаан, шашин хоёр хоорондоо ямагт харшилдан байдаг нь гайхах хэрэг биш юм.

	Олон янзын ард түмэн бүх үеийн турш янз бүрийн туршилт хийж байсан нь лавтай. Эртний Энэтхэгт хими, мэс засал ихэд хөгжсөн нь илэрхий, гэвч тэр бол зөвхөн урт удаан хугацаанд туршилт хийж байсны үр дүн билээ. Эртний грекүүд ч бас ямар нэгэн хэмжээгээр туршин шинжиж байжээ. Хятадуудын тухайд гэвэл, саяхан би мянга таван зуун жилийн өмнө амьдран байсан хятадын бичгийн хүмүүсээс иш татаж авсан нэгэн сонин мэдээ олж уншсан юм. Тэр мэдээнээс үзвэл, хятадууд хувьслын онолыг мэддэг, хүний биед цусны эргэлт болж байдгийг мэддэг байжээ. Хятадын мэс засал үл өвтгөгч эм хэрэглэж байжээ. Гэвч тэр үеийн тухай бид сайн мэдэхгүй болохоор үүнээс ямар нэгэн дүгнэлт хийх үндэсгүй юм. Хэрэв эртний соёл иргэншил үнэхээр тэр бүх аргыг нээсэн аваас хожим нь түүнийгээ яагаад мартсан байх вэ? Тэд яагаад тийм байсан атлаа энэ талаар том дэвшил хийж чадаагүй вэ? Эсхүл тэд энэ салбарт дэвшил хийх нь төдий л ач холбогдолтой биш гэж үзсэн байна уу? Нэг үгээр хэлбэл олон сонирхолтой асуулт гарч ирж байгаа боловч энэ талаар баримт сэлт дутагдалтайгаас болж бид хариулж чадахгүй байна.

	Арабууд туршилтыг ихэд хийдэг тэдний жишээгээр дундад эртний үед европт туршилт хийх болжээ. Гэвч тэдний бүх туршилт жинхэнэ шинжлэх ухааны шинжтэй байж чадсангүй. Янз бүрийн металлыг алт болгон хувиргах ер бишийн их чадалтай гэгдэх «философийн чулууг» хайж олох гэж тэд цөхрөлтгүй ажиллаж байжээ. Металлыг тийнхүү алт болгон хувиргахын нууцыг хайж олох хэмээн хүмүүс насан туршаа химийн нарийн төвөгтэй туршлага хийж байсан, үүнийг алхими хэмээн нэрлэж байжээ. Тэд бас хүнийг үхүүлдэггүй амрита буюу «мөнхийн ус»˗ыг олох гэж ихэд чармайж байжээ. Гэвч шидэт үлгэрт гардгаас өөрөөр тэрхүү мөнхийн ус буюу шидэт чулууг аль нэгэн хүн одсон баримт огт байхгүй юм. Тэр бол хэрэг дээрээ ямар нэгэн ид шидийн аргаар хөрөнгө зоорь, эрх мэдэлтэй болж, урт удаан наслах гэсэн дуртай хүмүүсийн шохоорхол байжээ. Тиймэрхүү бодол бол шинжлэх ухааны үзэл санаатай огтхон ч нийцэхгүй юм. Шинжлэх ухаанд тиймэрхүү ид шид, илэв, увдисын зүйл харш билээ.

	Гэвч яваандаа Европт жинхэнэ шинжлэх ухааны арга дэлгэрэн хөгжсөн бөгөөд шинжлэх ухааны түүхэнд хамгийн нэрд гарсан хүн бол 1642˗1727 он хүртэл амьдарч байсан английн Исаак Ньютон юм. Ньютон таталцах хүчний хуулийг, өөрөөр хэлбэл эд юмс яаж унадгийг тайлбарлажээ. Ньютон энэ болон бусад нээсэн хуулиудынхаа тусламжтайгаар Наран ба од гарагсын хөдөлгөөнийг тайлбарлажээ. Түүний нээсэн онол том бага бүх үзэгдэл юмсын учрыг тайлбарласан мэт байсан тул тэр ихэд нэр хүнд олсон юм.

	Шинжлэх ухааны үзэл санаа шашны сүм хийдийн үхширмэл үзэл рүү дайралт хийх болжээ. Шинжлэх ухааныг цаашид нухчин дарах буюу түүнийг баримтлагчдыг галдан шатаагаад байж болохгүй болсон байлаа. Ялангуяа Англи ба Францын, түүнчлэн нэлээд хожим Герман, Америкийн олон эрдэмтэд мэдээ баримт, мэдлэг хуримтлуулан, туршилт шинжилгээ хийж, нөр их хөдөлмөрлөн байв. Тэгсний үрээр шинжлэх ухааны мэдлэг өсөн арвижсаар байлаа. Арван наймдугаар зууны үед Европт боловсролтой ангиудын дотор рационализмын үзэл санаа дэлгэрэх болсныг чи магад санаж байгаа байх. Тэр бол янз бүрийн сэдвээр зохиол туурвилаа бичиж, хүмүүсийн оюун ухаанд юм бодогдуулж байсан Вольтер ба Руссо, мөн францын бусад олон авьяаслаг хүмүүс ажиллаж байсан үе байлаа. Францын Их хувьсгал энэ зуунд мэндэлсэн билээ. Ертөнцийг үзэх энэхүү рационалист үзэл шинжлэх ухааны үзэлтэй бүрэн нийцэж байсан тул энэ хоёр хамтран сүм хийдийн үхширмэл үзлийн эсрэг тэмцэх болжээ.

	Үүний зэрэгцээгээр арван есдүгээр зуун бол бас шинжлэх ухааны эрин үе байсан гэдгийг нэгэнт өгүүлсэн билээ. Аж үйлдвэрийн хувьсгал техникийн хувьсгал болж, харилцаа холбооны хэрэгсэлд асар их өөрчлөлт гарсан нь шинжлэх ухааны үр ач байлаа. Олон тооны завод, фабрик байгуулагдсанаар үйлдвэрлэх арга өөрчлөгджээ. Төмөр зам, усан онгоц бий болсноор дэлхий ертөнц гэнэт жижгэрч, цахилгаан телеграф бий болсон нь бүр ч гайхамшиг болжээ. Дэлхийн газар нутаг бүрийн Английн эзэмшил улсуудаас эд баялаг урсан ирэх болжээ. Энэ бүхэн нь хуучин үзэл санаанд зүй ёсоор цохилт болж, шашны нөлөө замхран арилж байлаа. Хөдөө тосгоны тариачдын амьдралыг бодвол фабрикийн амьдрал нь хүмүүсийг шашны үхширмэл үзлийг бясалгахаасаа эдийн засгийн харилцааг илүү сонирхоход хүргэж байжээ.

	Зууны (өнгөрсөн) дунд үеэр, 1859 онд ертөнцийг үзэх үхширмэл үзэл ба шинжлэх ухааны үзлийн хоорондын мөргөлдөөнийг хярд нь гаргасан нэгэн ном Англид хэвлэгдэн гарчээ. Тэр бол Чарльз Дарвины «Дүрсийн үүсэл» гэсэн ном байлаа. Дарвин хамгийн их эрдэмтний тоонд ордоггүй, түүний хэлсэн зүйлс цоо шинэ юм шиг байжээ. Дарвинаас өмнө ч их хэмжээний мэдээ баримт цугларуулсан бусад олон эрдэмтэд, геологичид, байгалийг шинжээчид байсан юм. Тэглээ ч гэсэн Дарвины ном шинэ эринийг нээж, асар их сонирхол татан, ялангуяа нийгмийг үзэх үзлийг өөрчлөхөд шинжлэх ухааны бусад ямар ч бүтээлээс илүү их нөлөө үзүүлжээ. Түүний ном оюун санааны хүрээнд газар хөдлөлт болж Дарвины нэрийг ч алдаршуулсан байна.

	Дарвин байгалийн шинжээчийн хувьд Өмнөд Америк ба Номхон Далайгаар аялж, асар их баримт, мэдээ цугларуулжээ. Дарвин тэрхүү мэдээ баримтаа ашиглан байгалийн шалгарлын үрээр амьтны дүрс бүхэн яаж өөрчлөгдөж, хөгжиж ирснийг батлан харуулжээ. Түүнээс өмнө бол хүнийг оролцуулан амьтны олон янзын бүх дүрсийг тус бүрд нь бурхан бүтээсэн, түүнээс хойш тэр дүрсүүд огт үл өөрчлөгдөн тэр чигээрээ амьдран оршиж ирсэн, өөрөөр хэлбэл нэг дүрс өөр дүрс болон хувирах ёсгүй гэж олонх хүн боддог байлаа. Дарвин бодит амьдралаас асар олон жишээ татаж, харин ч нэг дүрс өөр дүрс болон хувирч болно, энэ бол хөгжлийн хэвийн арга зам мөн гэдгийг харуулжээ. Тэр өөрчлөлт гагцхүү байгалийн шалгарлаар болно. Хэрэв тухайн дүрсийн ямар нэгэн биетийн бага зэргийн ялгаа нь ямар нэг талаар ашигтай байх буюу бусад биетийн амьдран оршиход тустай байх аваас байнга хувьсан өөрчлөгдөж байдаг байна, яагаад гэвэл тэгж амьдрах биет улам олон болж амьдран оршдог ажээ. Хэсэг хугацаа өнгөрсний дараа тийнхүү хялбархан хувьсан өөрчлөгдсөн биет хувьссаар тодорхой хугацаа өнгөрөхөд бараг цоо шинэ дүрс бий болж болно. Тийм явцын үр дүнд улирах цагийн эрхээр байгалийн шалгаралд хамгийн сайн зохицож чадсан нь тэсэн амьдарч, олон тооны шинэ дүрсийг үүсгэдэг байна. Ийм хувьсал ургамал, амьтан, хүн дээр ч явагддаг ажээ. Энэ онолын ёсоор бол өнөөдөр бидний нүднээ ажиглагдан байгаа олон янзын дүрсийн ургамал, амьтан нэг ерөнхий гарал үүсэлтэй байсан байж бүрэн болох ажгуу.

	Хэдэн жилийн дараа Дарвин «Хүний үүсэл» гэсэн бас нэг ном хэвлүүлж түүнд нээсэн онолоо хүн дээр авч хэрэглэх оролдлого хийжээ. Хэдийгээр Дарвин ба түүний залгамжлагчдын дэвшүүлсэн яг тэр хэлбэрээр биш ч гэсэн өнөө үед олонх хүн хувьслын хийгээд байгалийн шалгарлын үзэл санааг зөвшөөрөн хүлээж байгаа юм. Янз бүрийн үүлдрийн мал үржүүлэх, бас ургамал, жимс ногоо, цэцэг тарьж ургуулахын тулд үржлийн зохиомол арга хэрэглэх явдал одоо нэгэнт ердийн үзэгдэл болжээ. Өнөөдрийн шилдэг үүлдрийн олон мал, ургамал бол зохиомол аргаар гаргаж авсан шинэ дүрсүүд юм. Хүн нэгэнт харьцангуй богино хугацаанд тийм аргаар өөрчлөн хувьсгаж, шинэ дүрс гаргаж авч болж байгаа болохоор байгаль хэдэн зуун мянга ба саяар тоологдох жилийн дотор юу ч бүтээж чадах нь лавтай хэрэг юм. Байгалийн түүхийн музей, жишээ нь Лондон дахь Саут Кенсингтоны музейг үзэж явахад ургамал ба амьтан байгальд яаж зохицож чаддаг нь харагдаж байдаг билээ.

	Энэ бүхэн одоо бидэнд жирийн юм шиг санагдах болжээ. Гэвч тэр нь далан жилийн өмнө хараахан тийм жирийн зүйл байгаагүй юм. Тэр үед Европын ихэнх хүн Христосын мэндлэхээс өмнө яг дөрвөн мянга дөрвөн жилийн тэртээ дэлхий ертөнц бий болсон, ургамал, амьтан, хүнийг хүртэл тус тусад нь бүтээсэн юм гэж Библи сударт заасныг итгэсээр байжээ. Дэлхийн галав юүлэхэд чин сүсэгт Ной гэр бүлийнхээ хамт бурхны авралаар хөлөг онгоцонд суун явж цөм эсэн мэнд амь аврагдсан гэдэгт итгэсэн хэвээр байлаа.

	Энэ бүхэн бол Дарвины онолтой огтхон ч нийцэхгүй байв. Дарвин хийгээд геологичид Дэлхийг зургаахан мянга биш харин хэдэн сая жилийн настай гэж үзнэ. Эрэгтэй, эмэгтэйгүй олон хүний оюун ухаан хямралдан төөрөлдөж, олон олон сайн хүн яах учраа олохгүйд хүрч байжээ. Нэг юманд итгэ гэж хуучин шашин нь шаардаад, гэтэл хүний оюун огт өөрийг хэлж байлаа. Хүмүүс үхширэн итгэж байтал, тэр нь бут ниргэгдээд ирэхээр тэдний найдвар алдарч, арчаагүй байдалд ордог байжээ. Гэвч бид бүхнийг бодит байдалд буцааж аваачсан тэр донсолгоон ашигтай байлаа.

	Тийм учраас Англи хийгээд Европын бусад олон газар ихээхэн маргаан болж, шинжлэх ухаан, шашин хоёрын хооронд агуу их тэмцэл өрнөжээ. Тэр тэмцлийн яаж дуусах нь эргэлзээгүй байлаа. Том аж үйлдвэр, механик хөдөлгүүрт тээвэр бүхий шинэ ертөнц бий болсон нь шинжлэх ухаантай холбоотой тул шинжлэх ухаанаас татгалзахын аргагүй байлаа. Шинжлэх ухаан бүх фронтоор ялж, «байгалийн шалгарал» ба «хамгийн зохицож чадсан нь амьдарна» гэсэн үг хэдийгээр утга санааг нь бүрэн ойлгож амжаагүй ч гэсэн хүмүүсийн өдөр тутмын амьдралаар харагдах болсон байна. Дарвин «Хүний үүсэл» номдоо хүн ба зарим төрлийн сармагчин нэг гаралтай байж болох юм гэсэн санааг гаргаж тавьжээ. Гэвч тэр санааг хөгжлийн явц дахь янз бүрийн шатыг тусган харуулсан жишээгээр батлахад хэцүү байв. Тийм байдлаас болж «дутуу юм» гэсэн шог үг дэлгэрч байлаа. Түүнчлэн эрх баригч ангиуд Дарвины онолыг өөрсдөдөө тохирсон хэлбэрээр гуйвуулах болсныг тэмдэглүүштэй. Энэ онол тэдний давуу байдлыг баталсан бас нэг баталгаа боллоо гэдэгт тэд хатуу итгэжээ. Тэд амьдралын төлөө тэмцэлд илүү зохицож чадсаны үрээр «байгалийн шалгарлаар» дээш гарч, эрх баригч анги болсон гэнэ. Тийм санаагаар нэг анги нөгөөгөө, нэг арьстан нөгөөгөө ноёрхох болсныг зөвтгөх гэж оролдож байлаа. Тэр бол империализм ба цагаан арьстан давуу байх ёстой гэсэн эцсийн хамгаалалт болж өгчээ. Тэгээд ч тэд хэчнээн харгис хэрцгий, хүчтэй байх тусам хүний аж төрөх ёсонд төдий чинээ дээгүүр байр эзлэх болио гэж боддог хүн Европт олон байжээ. Энэ бол үнэмшилтэй гүн ухаан биш боловч тэр нь Ази ба Африкт түрэмгийлэл үйлдэн байсан өрнөдийн империалист гүрнүүдийн шинжийг илтгэсэн санаа байлаа.

	Дарвины онолыг хожим нь зарим эрдэмтэд шүүмжилсэн боловч түүний ерөнхий үзэл санаа одоо хүртэл ач холбогдолтой хэвээр байгаа билээ. Түүний онолыг ерөнхийд нь хүлээн зөвшөөрсний нэг үр дүн бол хүн ба нийгэм, дэлхий ертөнц бүхэлдээ байнга боловсрон сайжирч, улам дээд чанарыг олж байдаг гэсэн хөгжил дэвшлийн үзэл санаанд хүмүүс итгэх болсон явдал мөн. Хөгжин дэвшиж байдаг гэсэн тэр үзэл санаа бол зөвхөн ганц Дарвины онолын үр дүн биш билээ. Шинжлэх ухааны нээлтүүд хийх гэсэн ерөнхий чиглэл, аж үйлдвэрийн хувьсгалаас уламжилж гарсан өөрчлөлтүүд хийгээд түүний дараа гарсан бусад өөрчлөлтүүд нь хүний оюун санааны үр дүн байлаа. Тэр бүхнийг Дарвины онол баталж, хүмүүс ялалтаас ялалтад хүрч ямар ч байсан эцсийн эцэст хүний нийгэм боловсрон сайжирна гэдэгт баттайяа итгэх болжээ. Хөгжил дэвшлийн энэ үзэл санаа цоо шинэ зүйл байсныг тэмдэглүүштэй билээ. Тийм үзэл санаа урьд нь Европт буюу Азид, ер нь аль нэг хуучин соёл иргэншлийн үед магад гарч байгаагүй биз. Европт аж үйлдвэрийн хувьсгал болохоос өмнө хүмүүс туулж өнгөрөөсөн урьд үеэ хамгийн шилдэг сайн үе хэмээн үздэг байлаа. Эртний Грек, Ромын сонгодог үе нь түүнээс хойших үеүдийг бодвол хамгийн шилдэг, сайхан үе байсан гэж үзэж байлаа. Хүн төрөлхтөн улам задран бутарч, муудах замаар явж байгаа гэх буюу адаглаад л ямар ч мэдэгдэм өөрчлөлт болж байгаагүй гэж тэд үзэж байжээ.

	Энэтхэгт мөн үүнтэй төстэй ойлголт дэлгэрч, урьдын «алтан үеэс» хойш улам муудсаар ирсэн мэт үзэж байлаа. Энэтхэгийн домог үлгэр цаг хугацааг геологийнхтой адил асар урт үеэр хэмжиж, тэгэхдээ л ямар боловч Сатьяюгийн агуу их үеэс эхэлж, одоогийн цөвийн цаг болох Кали юг хүрдэг билээ.

	Тийм болохоор хүний түүхийн хөгжил дэвшлийн үзэл санаа бол цоо шинэ ойлголт байсан нь бидэнд илхэн байна. Өнгөрсөн түүхийн талаарх бидний мэдлэг энэ үзэл санаанд итгэхэд хүргэж байгаа юм. Тэглээ ч гэсэн бидний мэдлэг маш хязгаарлагдмал хэвээр бөгөөд илүү дүүрэн мэдлэгтэй болбол бидний үзэл санаа өөрчлөгдөж ч болох юм. Одоо ч гэсэн хөгжил дэвшлийн талаар бидний урам зориг арван есдүгээр зууны хоёрдугаар хагаст байсан шиг тийм их байж чадахгүй байна. Хэрвээ хөгжил дэвшил яв явсаар дэлхийн дайны үеийнх шиг бие биеэ бид үй олноор нь алж устгахад хүрэх юм бол тийм хөгжил дэвшил байхын хэрэг юун. Түүнчлэн «хамгийн зохицож чадсан нь амьдарна» гэсэн Дарвины үг бол заавал хамгийн шилдэг сайн нь амьдарна гэсэн үг биш гэдгийг санах нь чухал билээ. Гэвч энэ бүхэн бол эрдэмтэн хүмүүсийн бодож эргэцүүлэх зүйл. Харин нийгэм хувиршгүй тогтонги нэг байрандаа байсан гэх буюу бүр ч уруудах замаар явж ирсэн гэдэг ихэд дэлгэрсэн хуучин үзэл санааг орчин үеийн шинжлэх ухаан арван есдүгээр зуунд авч хаясан бөгөөд оронд нь нийгэм байнга дэвшин өөрчлөгдөж байдаг гэсэн үзэл санаа бий болсныг бид тэмдэглэх ёстой юм. Бас дэвшлийн үзэл санаа ч бий болов. Энэ үеийн турш нийгэм танигдашгүй болтлоо өөрчлөгдсөн нь эргэлзээгүй юм.

	Би нэгэнт чамд Дарвины дүрсийн үүслийн тухай онолыг хэлсэн болохоор энэ асуудлын талаар хоёр мянга таван зуун жилийн өмнө хятадын нэгэн гүн ухаантны бичсэнийг сануулахад сонин байх биз. Цзон˗Цзе гэдэг тэр хүн Христосын мэндлэхээс өмнөх зургаадугаар зууны үед барагцаалбал Буддагийн мэндэлж байх үед ийн бичсэн байлаа.

	«Бүх организм махбод цорын ганц нэг л дүрсээс үүсжээ. Цорын ганц тэр дүрс аажмаар олон янз болон хувьсан өөрчлөгдсөөр эцэст нь янз бүрийн хэлбэртэй хамаг организмын эх үүсвэр болжээ. Тэдгээр организм шууд хоорондоо ялгаатай болчхоогүй, харин үеэс үеийг дамжин аажмаар хувьсан өөрчлөгдсөнөөр тийм ялгаатай болжээ».

	Энэ үг Дарвины онолтой тун төстэй бөгөөд эртний хятадын биологич тийм дүгнэлт хийж, түүнээс хойш хоёр мянга таван зуун жил өнгөрсний дараа дэлхий даяар дахин тийм дүгнэлт хийхэд хүрсэн нь нэн сонин хэрэг шүү.

	Дэвшлийн хэрээр арван есдүгээр зууны үед юм бүхэн хурдан хувьсан өөрчлөгдөх болжээ. Шинжлэх ухаан дараа дараалан гайхамшгийг бүтээж дуусашгүй гялалзсан олон нээлт, зохион бүтээмж бий болсон нь хүний гайхал төрүүлж байлаа. Тэрхүү олон нээлт, ялангуяа телеграф, телефон, автомашин, хожим нь нисэх онгоц бий болсон явдал хүмүүсийн амьдралыг ихээхэн өөрчилжээ. Шинжлэх ухаан алс холын ертөнцийн зай болон үл үзэгдэгч атомыг түүний бүр өчүүхэн жижиг хэсгүүдийнх нь хамт хэмжихийг ч зориглох болжээ. Шинжлэх ухаан хүний нэгэн хэвийн хүнд хүчир хөдөлмөрийг хөнгөвчилж, тэгснээр олон сая хүн амар хялбар амьдрах болжээ. Дэлхийн, ялангуяа аж үйлдвэрийн орнуудын хүн ам ихээхэн үржиж өсөхөд шинжлэх ухаан түлхэц болжээ. Үүний хамт бас шинжлэх ухаан эвдлэн устгах хамгийн нарийн аргыг боловсруулжээ. Гэвч тэр бол шинжлэх ухааны буруу биш юм. Шинжлэх ухаан байгалийг захирах хүний бодомжийг улам нэмэгдүүлсэн боловч хүн энэ талаар өөрийгөө учиртайхан захирч чадсангүй. Тийм учраас хүн олонтоо мулгуудаж шинжлэх ухааны үр шимийг огт ашиггүй үрэн таран хийжээ. Гэсэн ч шинжлэх ухаан ялгуусан алхаагаар алхаж, өнгөрсөн олон мянган жилийн дотор хийгдсэнээс илүү ихийг зуун тавин жилийн дотор хийж дэлхий дахиныг хувьсган өөрчилжээ. Шинжлэх ухаан дэлхий ертөнцийг амьдралын бүхий л хүрээнд, бүх чиглэлээр хувьсгалжуулжээ.

	Шинжлэх ухааны энэ урагшлах хөдөлгөөн өнөө ч үргэлжилсээр, урьдынхаасаа улам ч эрчимтэй давшингуй болсон ажгуу. Шинжлэх ухаанд амрах сул зав чөлөө гэж байдаггүй. Төмөр зам барьж ашиглалтад ордгийн даваан дээр бас л хуучирч одно. Нэг шинэ машин тавиад ашиглалтад оруултал хоёр нэг жилийн дараа мөн л тийм маягийн түүнээс ч илүү их бүтээмжтэй машин гараад ирнэ. Ийм ирмүүн уралдаан үргэлжилсээр бөгөөд манай үед уурын хүчний оронд цахилгаан хэрэглэх болсон нь зуун тавин жилийн өмнөх аж үйлдвэрийн хувьсгалын адил их хувьсгал юм.

	Олон олон эрдэмтэн, мэргэжилтэн нар шинжлэх ухааны голлох ба туслах салбарт зогсоо зайгүй хөдөлмөрлөн байна. Тэдний дотор өнөө үед хамгийн агуу их нь Альберт Эйнштейн бөгөөд тэр Ньютоны алдарт онолыг зарим талаар бараг тэс ондоо болтол өөрчилж чаджээ.

	Сүүлийн үед шинжлэх ухаанд асар их дэвшил гарч, шинжлэх ухааны онол асар их өөрчлөгдөн баяжсан тул эрдэмтдийг цочроон сандаргах болсон байна. Тэдний урьдын их л маадгар бардам омойтонгуй байдал нь үгүй болжээ. Тэд ирээдүйн тухай хийсэн дүгнэлт, таамналдаа хүртэл эргэлзэх болсон байна.

	Гэвч байдал ингэж эргэсэн нь өнөөгийн бидний амьдран байгаа энэ хорьдугаар зуунд л болсон явдал. Арван есдүгээр зууны үед бол эрдэмтэд итгэл төгс бөгөөд шинжлэх ухаан олсон их амжилтдаа эрдэж, түүнийг бурхан мэт шүтэх болсон хүмүүст өөрийгөө тулган итгүүлж байлаа. 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	149. Дайны явц

